
Om denne boka

I skuggen av ei global finanskrise reiser Søberg frå sentrum av London til Longyearbyens periferi, til nokre av verdas største sentralbankar og mindre sentrale bankar på tvers av landegrenser og tidssoner: Noregs Bank, The First Bank of the United States, Snåsa Sparebank og Den norske Handelsbank.

Som i dei tidlegare bøkene sine, kombinerer Søberg solid fagleg innsikt med ei uvanleg formidlingsevne. 


Morten Søberg

Rapport frå Finansdepartementet

Ei statssekretærreise

Til Sigbjørn Johnsen og Per Olaf Lundteigen,
arbeidskameratar.
Og til Ola Borten Moe, reisefelage.

Innleiing

Frå Kapitol via valnederlag til
Det tarpeiiske stupet

17.12.2010: Midt på dagen vart eg utnemnd av Kongen i statsråd til statssekretær for finansministeren. Klokka tre om ettermiddagen møtte eg Sigbjørn Johnsen på statsrådens møterom i Finansdepartementet. Eg hadde ikkje helsa på han før. Eit nevetak. Ein venleg samtale. Ei ny kjensle av alvor.

Og nye kvardagar. Kontor i tredje høgda med utsikt mot dei grøne lampene i Høgsterett og den grå skrifta på veggen der: «Lov Sandhed Ret». Morgonmøte kvar dag med statsråden, dei tre andre statssekretærane, politisk rådgjevar, finansråden, kommunikasjonssjefen og ein kommunikasjonsrådgjevar. Etterpå jamt skiftande arbeidsdagar. Det dei viste seg å vera: nedteljing forkledd som normalitet.

16.10.2013: Regjeringa Stoltenberg II fekk avskil i nåde med verknad frå klokka tolv. Etterpå vart kontoret til finansministeren sakte fylt opp av embetsmenn og politikarar, kamera og mikrofonar. Tett og varmt – og eg: berre snøgg kvilepuls – lenge kjendest det som om tida stod stille. Om lag nitti minutt etter utnemninga tangerte det nye og det gamle einannan då finansminister Siv Jensen fekk overlevert nykelen. I Finansdepartementet tek alt slutt, og alt held fram.

Statssekretærar der lever ei nådetid i skuggen av det konstitusjonelle og parlamentariske ansvaret til finansministeren. Denne tida vert bruka på klårt avgrensa arbeidsoppgåver og ansvarsområde i departementet. Kvar av oss fire statssekretærane hadde sin eigen teig. Sjølv stelte eg ein god del med bank og finans. Smått om senn skjøna eg at eg hadde hamna i smørauga. Med kvart tenkte eg at eg var statssekretær for banksaker – i ei tid prega av bankkriser i utlandet og ny bankpolitikk i Noreg.

Det ligg i dagen at det finst to slags bankar: sentralbankar og mindre sentrale bankar (i fyrste rekkje forretningsbankar og sparebankar). Sentralbankane har einerett på utferding av setlar og preging av myntar og er långjevarar i siste instans, dei kan låna eigne pengar til andre bankar i krise tider. Dei hine bankane lagar òg pengar på sitt vis. Det gjengse synet er at dei tek imot kortsiktige innskot og omformar dei til langsiktige utlån. Heterodokse menn meiner det er like sant at bankar lagar kreditt (bankpengar og kjøpekraft) ex nihilo: ut or inkje. Banken si abc er balansen. Han inneheld aktiva og passiva, høvesvis eigedomspostar på den eine sida og gjeldspostar pluss eigenkapital på den andre. Når ein norsk bank gjev eit lån på x kroner til personen/verksemda NN, vert dette lånet bokført som ein eigedomspost, eit aktivum hjå banken. Samstundes krediterer banken desse pengane på innskotskontoen til låntakaren. På balansen til banken er lånesummen då òg ei gjeld som banken har til NN, eit passivum. Alt i alt har banken auka både balansen sin og den faktiske pengemengda i Noreg med x kroner med eit pennestrok, for ikkje å seia tastetrykk.

Både forretningsbankar og sparebankar er økonomiske institusjonar som avgjer kven som får lån, og langt på veg òg kva desse bankpengane skal investerast i. Såleis påverkar dei fundamentale økonomiske storleikar som formue og gjeld, handel og prisar, levestandard og sysselsetjing.

Men både sentralbankane og dei andre bankane har ei nattside. Sentralbankane kan ta i miss til skade for land og folk. Og dei andre kan laga for mykje kjøpekraft for fort, ta for høg risiko og gå under for lett. Dette syner seg med ujamne mellomrom som kriser og krakk. Slike ovringar og den finanskrisa som no heimsøkjer Vesten, prega dagane mine som statssekretær i Finansdepartementet. Dette er meir tidlaust: Pengar har verde og bankane er trygge dersom ålmenta har tillit til at både pengestellet og bankstellet er fjellstøtt. Då rår finansiell stabilitet grunnen. Og det er og må vera eit grunnleggjande mål for økonomisk politikk. I kvardagen handlar slik politikk om regulering og tilsyn. Og om institusjonar og soge – lange liner.

Dette har eg skrive om her. Denne boka handlar om bankar og bankpolitikk i vid tyding. Eg har òg skrive om Grunnlova og statssekretærembetet. Økonomisk og politisk historie utgjer grunnrytmen i teksten. Alt er min rapport frå Finansdepartementet – fakta og ferdaminne om kvarandre. Det grøvste skreiv eg medan eg var statssekretær, både på kontoret og på talrike reiser i inn- og utland. Noko skreiv eg for å minnast, mest skreiv eg for å læra og tenkja. Slutten er meint å peika framover: ei skisse om konstitusjonelle og parlamentariske reformer.

Eg har skrive sjølv, men ikkje åleine. Eg må takka Finanstilsynet for opplysningar om MB «Irma», den fyrste båten til Bankinspeksjonen. Av Noregs Bank har eg fått vita alt som gjeld nynorske krigssetlar og Svalbard-pengar. Elles har Ole Morten Geving og Lars Fredrik M. Øksendal kommentert både vår- og haustutkast. Takk òg til Eivind Smith for nyttige samtalar, og særleg til Karl Eirik Schjøtt-Pedersen for kunnskap om politisk kvalitet.

Aller mest takksam er eg overfor familien min: Elsa, Alma, Ada og Cathrine. Og Senterpartiet. Ein gong, ei kort tid i 1959, var det offisielle namnet Norsk folkestyreparti (demokratane). Grunnleggjande sett er partiet nett det. For min del har det vore eit politisk landsgymnas. Eg har lært mykje og endra meg endå meir.

Dét gjeld òg tilhøvet mitt til Finansdepartementet – den fyrste mellom jamlikar. Allereie den fyrste dagen som statssekretær vart eg spurd kva eg trong. Og eg fekk det – som plomma i egget. Nesten tre år seinare vart abonnementa på American Economic Review, Constitutional Political Economy, Dag og Tid, Financial Times, Nationen og The New Yorker kansellerte. Eg leverte tilbake American Express-kortet, datautstyret og diplomatpasset, fekk med meg e-postar og eigne notat på ei minnebrikke og kjøpte fri mobiltelefonen min for ein etter måten rimeleg penge.

I totida siste dagen gjekk eg til slutt i lag med Sigbjørn, Hilde, Roger, Kjetil og Randi bortover korridoren i tredje høgda, ned trappa og over og ut. Dagen etter skreiv eg meg inn i protokollen på lesesalen til Nasjonalbiblioteket. Under rubrikken stilling la eg til forkortinga h.v. etter statssekretær, for har vore. Ein vyrkedag i november skreiv eg dette. Resten av rapporten vart slik:

